
GUTUNAK 
Ni ere Gasteizen 
izango nauzue 
Euskaltzaindia zer den azaldu 
beharrik ez dago, eta politikaren 
alorrean norekin dabilen eta noren 
alde ez, argitu beharrik ere ez. 
Nekez soma dezake inork 
Euskaltzaindia HBren edo 
«violento» famatu horien alde 
jokatzen duenik. Salaburu, Knorr, 
Satrustegi, San Martin, Altuna, eta 
abar luze bat, oso nekez proposa 
daitezke abertzale «radical» gisa. 
Juan Carlos Erregeari egindako 
bisitak ere, une kritiko batean 
egina, garbi erakusten du Bilboko 
erakunde ezagunaren jokabidearen 
«zuhurra». Eustat organizazioa, 
berriz, erabat da gobernamentala, 
jatorriz, egituraz eta finantzabidez. 
Eustat-ek estatistika egiten du. 
Erakunde teknikoa da bere 
jokamolde eta ekintzetan. 
Euskaltzaindia bera baino 
nekezago agian sar daiteke 
«violento»en eskuetan omen 
dauden organizazioen multzoan. 
Hala ere, eta Arabako hizkuntz 
egoeraz iritziak biltzekotan, Mario 
Onaindiaren kuttuna den PSOE-EE 
alderdiak (Buesarenak eta Redondo 
Terrerosena, bidebatez) garbiki 
esan du; Ez eta Ez. Arte horretan, 
euskara erabat nagusi den herrietan 
(zerrenda luze bat prestatzea ez da 
batere zaila) Osakidetza-ko 
zerbitzuetan euskaraz mintzatzea 
ezinezkoa da 1995ean. «En erderas 
por favor», erantzuten dute ongi 
eskolatuek. «¿Cómo dice uhté» 
diote gainerakoek. Gipuzkoan 
bertan, euskaldunok lotsatuta bizi 
gara, etengabe mila purrustada 
isilik jasan behar dugularik. 
Araban, zer esango? Mosqueraren 
mutilek «hablemos cristiano, como 
bien decía nuestro compatriota 
ferrolano» agindu lotsagabea 
zabaltzen duten unean? Edozein 
lekutan, baina Gasteizen bereziki, 
beharrezkoa da euskaldunon ahotsa 
ozenki entzutea. 
Jose Luis ALVAREZ ENPARANTZA 
«Txillardegi (EHE) 


